
TUNGKOL SA PABALAT NG PAHAYAGAN
Kasama ng mga kwentong isinulat para sa Salaysay ng
Buhay ng Pamilyang 4Ps, Ilumikha rin ang mga
benepisyaryo ng programa ng isang poster na
naglalarawan sa kanilang kwento.

Ang sining sa pabalat ay likhang poster ng Balasi Family
mula sa Tabuk City, Kalinga na siyang kinilala bilang "Best
Poster" para sa taong 2021. Ito ay naglalarawan ng
kanilang pagsasakripisyo at pagsisikap matapos ang
maagang pagpanaw ng kanilang ama. Muntik mang hindi
makapag-aral sa Kolehiyo ang panganay, sa tulong ng
programa at iba pang mga organisasyon, siya ngayon ay
ganap nang Engineer at patuloy na tumutulong sa kanilang
ina upang maitaguyod ang dalawa pang nag-aaral na anak.

Basahin ang salaysay ng kanilang buhay sa pahayagang ito.

Noong Setyembre 2021, kasabay ng pagdiriwang ng National Family
Week, kinilala ng Pantawid Pamilyang Pilipino Program (4Ps) ang ilan
sa mga natatanging pamilyang benepisyaryo nito. Sila ang mga
pamilyang unti-unting naaabot ang tagumpay dahil sa pagtutulungan
at pagsisikap ng bawat miyembro ng pamilya upang maabot ang
kanilang minimithing pangarap.

Ang salaysay ng kanilang buhay ay kanilang isinulat at ibinahagi upang
magsilbing inspirasyon sa iba pang pamilyang 4Ps. Ang ilan sa mga
kwentong ito ay nakapaloob sa pahayagang ito at nahahati sa mga
sumusunod: 1) Salaysay ni Inay (mga kwentong isinulat ng mga ilaw ng
tahanan); 2) Kwento ni Tatay (mga kwentong ibinahagi ng mga haligi
ng tahanan); at 3) Sa Mata ng Batang 4Ps (mga kwento ng mga batang
4Ps mula sa kanilang sariling karanasan).

Sa kabila ng mga hamon sa buhay, ipinakita ng mga pamilyang ito na

ang bawat pangarap ay maaabot kung sama-samang nagsisikap tungo
sa matatag at matagumpay na pamilyang Pantawid.

5\“‘ "'? BMZOZ]

ng Pamilyang Pantawid



aaan NG P2elalarman

i TUNGKOL SA PABALAT
1] SALAYSAY NG BUHAY NG PAMILYANG PANTAWID 2021

iiii TALAAN NG NILALAMAN

1 SALAYSAY NI INAY

2 Pamilya Banalo | Taguig City, NCR

4 Pamilya Servidor | Tuburan, Cebu

6 Pamilya Jebone | Digkilaan, lligan City

8 Pamilya Hassan | Jolo, Sulu

10 Pamilya Abad | Virac, Catanduanes

13 KWENTO NI TATAY

14 Pamilya Piodos | Governor Generoso, Davao Oriental
16 Pamilya Bulosan | San Jose, Occidental Mindoro
18 Pamilya Pascua | San Felipe, Zambales

20 Pamilya Esperon | Gigaquit, Surigao del Norte

22 Pamilya Costelo | Barugo, Leyte

24 Pamilya Galvan | Tampilisan, Zamboanga del Norte
26 SA MATA NG BATANG 4Ps

27 Pamilya Dacaya | Tantangan, South Cotabato

30 Pamilya Tabuyo | Santo Domingo, llocos Sur

32 Pamilya Dimaano | Batangas City, Batangas

a5 Pamilya Pitogo | Sagay City, Negros Occidental

37 Pamilya Atal | Enrile, Cagayan

39 Pamilya Balasi | Tabuk City, Kalinga



SALAYSAY NI
Wﬂ?,




Sa

Bﬁlmy
PAMILYA BANALO

Taguig City, NCR

Ako si Marieta M. Banalo, 53 years old,
isang solo parent na may anim na anak. Sa
anim kong anak, tatlo sa kanila ay pipi at
bingi. Sa kasalukuyan, kami ay nakatira sa
PNR Site, Taguig City.

Sa edad na 22 years old ay nag-asawa na
ako at kami ay ikinasal noong 1994 sa
Tarlac. Nabiyayaan kami ng anim na anak.
Sa simula ay naging maayos naman ang
pagsasama namin at tila larawan kami ng
isang masayang pamilya. Driver ang aking
asawa kaya “sweet lover” daw.

Subalit lumipas ang taon at nagkaroon
kami ng problema. Nagbago ang aking
asawa. Para bang lulubog-lilitaw na
lamang at minsa’y matagal bago umuwi
ng bahay. Away-bati kami noon. Magulo
na rin ang aming pagsasama at hindi

é6 Bilang solo parent na may tatlong
may kapansanan na anak, hindi ko
maikakaila na naging katuwang ko
ang 4Ps sa pagpapalaki at pagtata-
guyod ko sa kanila.

- Salaysay ni Marieta M. Banalo

kalaunan ay napapagod na ako sa paulit-
ulit na sitwasyon.

Hiniwalayan ko ang aking asawa matapos
ang ilan pang paulit-ulit na away. Maliliit
pa ang aking mga anak noon at hindi ko
alam kung papaano ko sila bubuhayin. So-
brang hirap dahil ang pinagkakakitaan ko
lang ay ang aking paglalabada at pagiging
kasambahay. Nagbibinata na noon ang da-
lawa kong anak na lalaki at naiintindihan
na nila ang aming sitwasyon. Kaya na-
man nangalakal sila at nag-drive ng side-
car upang makatulong sa akin para sa
gastusin araw-araw dabhil lahat sila ay nag-
aaral.

Sobra akong nahihirapan dahil ang tatlo
kong anak ay may kapansanan. Minsan na
ring sumagi sa isip ko na ipapaampon na




lang sa iba ang maliliit kong anak, pero
nanaig ang puso ko bilang isang ina at
ayaw kong mawalay sa akin ang mga anak
ko.

Hanggang sa taong 2009, dumating ang
Pantawid Pamilya Pilipino Program (4Ps)
sa aming buhay at naging benepisyaryo
kami ng programa. Naging Parent Leader
ako at biglang parang nabunutan ako ng
tinik sa lalamunan. Naging katuwang ko sa
buhay ang programa at na-train pa ako
bilang isang lider. Dahil dito ay na-
ramdaman kong mayroon akong kakampi
at kaagapay sa buhay. Gumaan ang aking
dala-dalang pasanin at naging positibo ako
sa lahat ng bagay at usapin. Naging mala-
kas at matatag ako sa lahat ng hamon sa
buhay.

Maraming pagbabago ang naitulong ng
programa sa pamilya ko. Nakapagtrabaho
ako ng anim na buwan bilang isang street
sweeper sa ilalim ng Department of Public
Works and Highways (DPWH) sa pama-
magitan ng 4Ps at Sustainable Livelihood
Program (SLP) na isa ring programa ng De-
partment of Social Welfare and Develop-
ment (DSWD). Nakakuha rin ako ng puhu-
nan mula sa SLP para sa negosyo at
hanggang ngayon ay napagkukuhanan ko

pa rin ng dagdag kita.

Dahil sa SLP, nakapag-aral at nakapag-
tapos din ako ng training para sa House
Keeping at mayroon na akong NC Il certifi-
cate mula sa Technical Education and Skills
Development Authority (TESDA). Isa rin
ako sa napili ng aming City Link na maging
facilitator ng Save the Children para sa
positive discipline. Dahil dito, nakapag-
training kami sa iba’t ibang lugar at mara-
mi akong natutunan o napagnilayan ukol
sa positive discipline. Isa rin ako sa mga
nagtuturo sa mga bata na may kapansan-
an sa bawat school sa Taguig. Bilang nanay
na may anak na may kapansanan,
masarap sa pakiramdam sa tuwing iisiping
dati ay sa loob ng bahay ko lamang naga-
gawa ito. Pero ngayon, naibabahagi ko na
ang aking kaalaman sa ibang bata at
magulang.

Natutunan ko na dapat maging positibo
lagi ang pananaw natin sa buhay. Ang im-
portante ay mapatapos ko at mabigyan ng
tamang edukasyon ang aking mga anak.
Sa awa ng Diyos ay unti-unti nang
nagbunga ang aming pagsisikap. Ang anak
ko noon na nangangalakal ay isa nang reg-
ular na empleyado sa PAGCOR-Hyatt Casi-
no. At mayroon na rin akong anak na



driver na may sarili nang motor. Isa rin sa
aking anak ay natulungan din ng DSWD at
SLP. Siya ay nakapag-aral sa TESDA at
ngayon ay nagtatrabaho na sa Resorts
World bilang welder. Ang isa kong anak
naman ay nakapagtapos ng college sa Col-
lege of St. Benilde, na ngayon ay isa nang
government employee ng MMDA. Saman-
tala, ang dalawang natitirang monitored
children ng programa ay patuloy na nag-
aaral at nagsusumikap. Patunay lang ng
kanilang pagsisikap ang ilan sa mga
medalya at karangalang kanilang nata-
tamo.

Bilang magulang, alam ko na nag-
tagumpay na kami dahil hindi kami sumu-
ko sa hamon ng buhay. Tunay nga na ma-
salimuot naging buhay namin noon, pero
sa tulong ng 4Ps, ito ay napagtagumpayan
namin. Hindi lang tulong-pinansyal ang
natatamo namin sa programang ito, kundi
pati na rin mga karunungan

at oportunidad.

Sa ngayon, masasabi ko na makakatawid
na kami sa kahirapan, sapagkat ang mga
anak ko ay may narating na sa buhay.
Bilang solo parent na may tatlong may ka-
pansanan na anak, hindi ko maikakaila na
naging katuwang ko ang 4Ps sa pagpapa-
laki at pagtataguyod ko sa kanila. Balang
araw, makaalis man ako sa programa,
lahat naman ng aking natutunan ay aking
iingatan at palalawakin upang makatulong
pa ako sa iba. Ang 4Ps ay parte ng aking
pagkatao at istorya ng buhay ko.#

Balang araw, makaalis man kami sa programa, lahat naman

ng aking natutunan ay aking iingatan at palalawakin upang

makatulong pa ako sa iba.




PAMILY. S’%VI

Tuburan, Cebu

Nagsimula ang lahat sa isang masayang
pagdiriwang. Doon ko nakilala ang taong
nakabihag ng aking puso. Siya ang naging
dahilan ng mga ngiting abot hanggang
tenga at mga matang kumikinang sa tuwa
at saya. Kami ay nagkasama at kalauna’y
nabiyayaan kami ng apat na anak.

Payak lang ang aming pamumuhay pero
punong-puno ng pagmamahal, pagka-
kaisa, at respeto saisa’t isa.

Isang araw dumating ang problemang
nagpabago ng aming buhay. Nagkaroon ng
isang matinding karamdaman ang aking
asawa. Nagpunta kami sa ospital at nala-
man naming colon cancer ang kanyang di-
naramdam. Nagpabalik-balik kami sa ospi-
tal hanggang sa naubos ang aming pera,
pati na ang aming ipon na nakalaan sana

é6

Kinailangan kong maging matatag para
sa aking mga anak, sa aking sarili at
para na rin makamit ko ang pangarap
naming mag-asawa na makapagtapos
ng pag-aaral ang aming mga anak.

- Salaysay ni Francisca A. Servidor

sa edukasyon ng aming mga anak. Kasa-
bay pa ng pangyayaring iyon ay kailangan
ng magbayad ng matrikula para makapag-
enroll na ang aking anak sa kolehiyo.

Nalilito na ako kung ano ba ang dapat
kong gawin. Araw-araw, nakikita kong
namimilipit na sa sakit ang aking asawa.
Habang ang mga anak ko naman ay
nangangailangan din ng pag-aaruga.

Minsan sa isang araw, isa o dalawang
beses lang kami makakain dahil kapos na
kami sa pera. Sobra akong nalulungkot at
nahihiya sa aking sarili. Minsa’y natanong
ko ang aking sarili, “bakit sa lahat ako pa?
Bakit ang pamilya ko pa? Ano bang
kasalanan ko para mangyari ito sa akin?”
Nagsimula na akong magalit at mawalan
na ng tiwala sa aking sarili ngunit may




taong nagpaalala sa akin na ang lahat ng
bagay na nangyayari sa buhay natin ay isa
lang pagsubok na kailangan nating
lagpasan pero dapat nating isipin palagi,
na hindi man natin  Siya nakikita o naha-
hawakan andyan lang Siya palagi handang
umalalay at tumulong sa atin. Kailangan
lang natin Siyang tawagin.

Nabuhayan ako ng loob na magpatuloy
kahit na mahirap. Napilitang tumigil sa
pag-aaral ang panganay naming anak pa-
ra matustusan ang pagpapagamot sa
kanyang ama at pag-aaral ng kanyang ka-
patid. Nagpabalik-balik pa rin kami sa
ospital hanggang sa hindi na kinaya ng
aking asawa.

Nalugmok kaming lahat sa kanyang
paglisan.

Lubha akong nahirapan bilang mag-isa na
lang akong magtataguyod sa aking mga
anak. Pumapatak ang luha sa aking mga
mata habang nakikita ko ang aking mga
mga anak na nahihirapan. Hindi ako ma-
katulog nang maayos sa gabi sa kakaisip
kung paano ko bubuhayin ang aking mga
anak ngayong wala na ang aking asawa.
Ang dating masayang ngiti ay napalitan ng
luha’t pighati.

Kinailangan kong maging matatag para sa
aking mga anak, sa aking sarili, at para na
rin makamit ko ang pangarap naming mag
-asawa na makapagtapos ng pag-aaral ang
aming mga anak.

Dumating ang malaking biyaya, at salamat
sa ating Panginoon dahil natupad na ang
aking hiling. Napabilang ang aming pami-
lya sa Pantawid Pamilyang Pilipino
Program (4Ps).

Paunti-unti ay umayos ang takbo ng aming
pamumuhay. Nakakakain na kami ng
tatlong beses sa isang araw, nabibigyan ko
na ng vitamins ang mga anak ko, at naka-
kabili na rin kami ng mga gamit nila sa
eskwela.




Napupunan ko na ang pangangailangan ng
mga anak ko pero kailangan ko pa ring ku-
mayod para matupad ko ang pangarap
namin.

Kung hindi dahil sa benepisyo ng 4Ps, sa
mga Family Development Sessions (FDS)
nito, at kasabay ng panalangin at pag-
titiyaga, hindi namin makakamit ang naka-
mit namin ngayon. Kasama sa oportuni-
dad na dala ng 4Ps ay ang ibat ibang pro-
gramang lubos na pinakinabangan ng
aking pamilya.

Para maibsan kahit paano ang kalungku-
tan na nadarama namin dahil sa pagkawa-
la ng aking asawa ay ginugol ko ang aking

oras sa pag-aalaga sa aking mga anak at
pagsali sa iba’t ibang programa ng
DSWD. Naging Sustainable Livelihood
Program (SLP) participant-beneficiary ako
ng aming barangay. Nang dumating din
ang Kapit-Bisig Laban sa Kahirapan-
Comprehensive and Integrated Delivery of
Social Services (Kalahi-CIDDS) sa amin na
nagbigay din ng solusyon sa problema ng
aming barangay, labis akong natuwa
sapagkat ako’y naging parte nito at isa sa
mga naging community volunteers.

Nag-aaral pa rin ang mga anak ko at patu-
loy na umuunlad ang aming buhay. Lalo
akong tumatatag sapagkat andiyan ang
aking mga anak.#

€6 Kung hindi dahil sa benepisyo ng 4Ps, sa mga Family

Development Sessions (FDS) nito, at kasabay ng panalangin at

pagtitiyaga, hindi namin makakamit ang nakamit namin

ngayon.

Digkilaan, lligan City

Noong humagupit ang bagyong Sendong,
bumalik kami sa wala. Nasira ang aming
bahay at kabuhayan kaya naman binigyan
kami ng pansamantalang matitirahan sa
resettlement area ng Department of
Social Welfare and Development (DSWD)
sa Red Cross Village, Digkilaan, lligan City.

Isang dekada na ang nakakalipas, ngunit
mabhirap pa rin ang aming pamumuhay.

Noong nag-survey ang DSWD Listahanan,
pinalad ang aming pamilya na makasali sa
talaan ng mga mahihirap at iyon ang nag-
ing tulay sa mga pagbuhos ng tulong para
sa amin. Dahil dito, naging benepisyaryo
kami ng Modified Conditional Cash
Transfer (MCCT) Program ng Pantawid
Pamilyang Pilipino Program (4Ps) at
naging malaking tulong ito lalo na sa

'
Malaking tulong sa amin ang

programa sa pagbangon mula sa
epekto ng Bagyong Sendong sa
aking pamilya.

- Salaysay ni Marilou L. Jebone

pagbangon ng aming pamilya.




Pitong taon na kaming benepisyaryo ng
4Ps at pitong taon na rin kaming nakaka-
tanggap ng mga biyaya, hindi lang tulong-
pinansyal, kundi mga gintong aral mula sa
Family Development Session (FDS).

Bilang isang katutubong Higaonon, gusto
kong makatulong sa aking kapwa kaya hin-
di ko malilimutan ang aming napag-aralan
sa FDS tungkol sa Indigenous People's
Rights Act (IPRA) Law. Nakatulong ito sa
aming pagkamit ng katarungan at hustis-
ya. Nakuha namin ang aming lupa na
talagang sa aming mga katutubo.

Upang lubusan kaming makaahon sa ka-
hirapan, maraming interventions at
serbisyo ang ibinigay sa amin ng 4Ps at
malaki ang pasasalamat ko rito. Nakakuha
kami ng mga trainings sa welding,
motorcycle repair, gardening, at iba pa

mula sa Technical Education and Skills De-
velopment Authority (TESDA) sa tulong ng
programa. Nakakuha kami ng NC Il certifi-
cate at nagamit namin ito sa paghahanap
ng trabaho.

Sa kasalukuyan, ako ay nagsisilbi bilang
Day Care worker, samantalang patuloy
ang pagsasaka ng aking asawa upang
matustusan ang pangangailangan ng
aming tatlong anak. Patuloy pa rin ang
4Ps sa pag-agapay sa amin.

Ang panganay at pangalawang anak
namin ay nakapagtapos na ng high school,
samantalang ang bunso ay nasa Grade 2.
Malaki ang pasasalamat namin sa pro-
grama at mga oportunidad na ibinigay sa
amin nito. Patuloy itong nagsisilbing
gabay sa aming pag-unlad.#

6¢

Malaki ang pasasalamat namin sa programa at mga oportuni-
dad na ibinigay sa amin nito. Patuloy itong nagsisilbing gabay
sa aming pag-unlad.

PAMILYA HASSAN

Jolo, Sulu

Isa sa pinakamatinding sakripisyo ng isang
babae ay ang yakapin ang responsibilidad
bilang ina at matutong maging mapag-
bigay habang tumatayo bilang tagapag-
mula ng lakas ng pamilya kaagapay ng
kaniyang asawa. Ngunit, sa aking kwento,
wala akong asawang tumitindig sa aking
tabi sa loob ng mahabang panahon.
Gayunpaman, patuloy ako sa pagsisikap
upang mapunan ang pangangailangan ng
aking mga anak.

Ang aming pamilya ay naging benepisyar-
yo ng Pantawid Pamilyang Pilipino Pro-
gram (4Ps) mula sa Jolo, Sulu. Bago pa
man kami mapasama sa programa, ako ay
balo na sa loob ng dalawang taon. Ang
aking asawa ay pumanaw dabhil sa atake sa
puso at naiwan ako upang maalagaan ang
walo naming mga anak na pawang maliliit

Bagama't mag-isa akong
tumataguyod sa aking mga anak, ang
aming pamilya ay kumpleto at sama-

sama sa paglaban sa mga hamong ito.

- Salaysay ni Surada Hassan

pa noong panahong iyon. Ang isa pa sa
aming mga anak ay mayroong special
needs. Dahil dito, iba’t ibang uri ng tra-
baho ang aking pinasukan upang mayroon
lamang akong maipakain sa aking mga
anak at makapasok sila sa paaralan. Nag-
ing kasambahay ako, taga-laba, at naglako
ng kung anu-ano. Ako man ay naging busy
sa aking tungkulin para sa aking mga anak,
siniguro ko pa ring maging aktibong
miyembro ng komunidad at nagsilbi akong
volunteer at miyembro ng iba’t ibang or-
ganisasyon.

Napakahirap kumita noon, ngunit nang
kami ay mapabilang sa 4Ps, naging ma-
laking tulong ito sa amin lalung-lalo na sa
pag-aaral ng aking mga anak. Bukod pa
rito, marami rin akong mga bagong kaala-
man na natutunan at pinagtibay din nito

10



ang aking kakayahan. Naging parent lead-
er ako sa loob ng sampung taon na siyang
nagbigay sa akin ng iba’t ibang oportuni-
dad gaya ng pagdalo ko sa mga trainings
at karanasan din sa pagiging isang lider na
syang kaagapay ng aming Municipal Link.
Kinagagalak ko na naging parent leader
ako dahil marami akong natulungang ka-
gaya kong benepisyaryo.

Ang tulong-pinansyal na nakukuha ko sa
4Ps ay nagbigay sa akin ng kumpyansa na
mapapanatili ko ang aking mga anak sa
paaralan. Hindi na nakapasok sa eskwela
ang isa kong anak na may special needs,
ngunit ang apat naman sa aking mga anak
ay nag-aaral. Ang isa ay nakapagtapos na
sa kolehiyo sa kursong Social Work sa pa-
mamagitan at tulong na rin ng scholarship
ng Universal Access to Quality Tertiary Ed-
ucation (UNIFAST). Kasalukuyan syang
nagta-trabaho bilang Contact Tracer sa
Ministry of Interior and Local Government
sa probinsya ng Sulu. Ang isa kong anak
naman ay nagdesisyong mag-abroad mat-
apos ang Junior High School upang
matulungan kami sa aming mga gastusin.
Samantala, ang panganay na anak ko ay
may sariling pamilya na at nagtatrabaho
bilang construction worker.

Marami na akong organisasyong nasalihan

at marami na ring karanasan bilang bolun-
taryo kasama ang iba pang benepisyaryo
ng 4Ps. Isa akong boluntaryo sa
"Kalimayahan", na isang ampunan. Nag-
tuturo ako sa mga bata rito at tumutulong
din ako sa pagpapakain sa kanila at pag-
aalaga ng kanilang kalusugan. Ang am-
punan na ito ay inorganisa ng mga madre
at mga boluntaryong Muslim, na syang
patunay na ang Sulu ay isang komunidad
kung saan ang mga Kristyano at Muslim ay
nagtutulong-tulong sa kaayusan ng aming
komunidad para sa mas magandang
kinabukasan ng mga kabataan.

Sa kasalukuyan, ako ay patuloy na nagsisi-
kap sa paghahanap-buhay sa pamamagi-
tan ng pagtitinda ng pagkain at iba pang
mga gamit sa bahay. Patuloy din ang aking
paglalabada para magkaroon pa ng dag-
dag kita. Hindi pa man namin natatamo
ng aming pamilya ang aming mga pan-
garap, patuloy naman kaming nagsusumi-
kap upang makapagtapos ang ilan sa
aking mga anak nang sa gayon ay magka-
roon ng mas magandang buhay. Hindi ka-
mi magpapasupil sa mga hamon ng buhay
na ibinabato sa amin. Bagama't mag-isa
akong tumataguyod sa aking mga anak,
ang aming pamilya ay kumpleto at sama-
sama sa paglaban sa mga hamong ito.#

éé

Hindi pa man namin natatamo ng aming pamilya ang aming
mga pangarap, patuloy naman kaming nagsusumikap upang
makapagatpos ang ilan sa aking mga anak nang sa gayon ay
magkaroon ng mas magandang buhay.



%mYA Abad

Virac, Catanduanes

Walang sinuman ang kayang mabuhay sa
dilim. Walang sinuman ang kakayaning
manatili sa lugar na puno ng lagim. Kaya
naman lahat tayo ay nangangailangan ng
ilaw upang ang kadiliman ay hindi natin
masumpungan. Sa espiritwal na aspeto ng
buhay, tanging Diyos ang nagbibigay-ilaw
sa mga panahong tayo’y namamanglaw.
Alam ng Diyos ang ating mga pangan-
gailangan, kaya ipinagkaloob niya ang mga
ina upang maging “ilaw ng tahanan”. May-
roong pusong sing lambot ng bulak at pag-
unawang sing lawak ng dagat. Handang
gawin ang lahat upang tugunan anuman
ang pangangailangan at suportahan ang
kabiyak sa pagtataguyod ng mga anak.

Ako si Irma D. Abad, 56 taong gulang,
naninirahan sa Brgy. Sogod-Tibgao sa isla
ng Catanduanes. Ako ay lumaki sa puder

g Ang lahat ng aking pinagpaguran ay

nagkaroon ng saysay at maging ang
aking mga pangarap para sa aking
mga anak ay nagkaroon din ng kulay
ng dahil sa programa.

- Salaysay ni Irma D. Abad

ng aking mga tiyahin at tiyuhin na naging
dahilan ng aking pagka-mahiyain. Bahay at
paaralan lamang ang dapat kong pun-
tahan at bawat kilos ko ay laging binaban-
tayan. Ako ay lumaking hindi sanay
makipaghalubilo at wala rin akong
kalayaan upang makipaglaro. Noong ako
ay makapagtapos na sa kolehiyo ay dala ko
pa rin ang pagkamahiyain ko at wala
akong pakialam sa anumang usapin. Ako
ay nakapaghanap ng trabaho at sa edad
na 22 ay nakapag-desisyon akong bumuo
ng aking sariling pamilya. Aking nakilala si
Wilfredo na naging kaklase ko sa ilang
asignatura sa kolehiyo. Kahit na ako ay
nakapag-asawa na noon ay hindi pa rin
ako nakikipaghalubilo sa aming mga kapit-
bahay at lagi lamang sa loob ng bahay.
Ngunit dahil sa hirap ng buhay, ako ay
nakipagsapalaran sa ibang barangay

upang magtinda. Alas-kwatro ng umaga
ay naglalakad na ako patungo sa Brgy. Sta.
Cruz sa loob ng dalawampung minuto
upang magtinda ng mga pagkain tulad ng
spaghetti at pancit tuwing umaga at ulam
naman sa tanghali. Pagsapit ng hapon,
tusok-tusok naman tulad ng fishball,
kikiam, at hotdog upang maraming kita
ang aking maiuuwi sa aking pamilya. Alas-
otso ng gabi natatapos ang aking trabaho
at muling maglalakad upang makarating
sa aming bahay dala ang kita na aking
pinagpaguran. Ganito umiikot ang aking
mundo hanggang sa isang bagay ang
nagpabago ng aming buhay.

Isang araw, habang ako ay naglalakad
upang magtinda, nanalangin ako sa Diyos
na tulungan Niya ako dahil nahihirapan na
ako. Agad namang dininig ng Diyos ang
aking panalangin at kinaumagahan isang
magandang balita ang dumating. Taong
2011 noong kami ay mapabilang sa lista-
han ng mga mapapalad na napili upang
maging benepisyaryo ng Pantawid
Pamilyang Pilipino Program (4Ps).

Ito ang simula ng pagbabago sa aming
buhay, lalo na sa aking mga anak na lahat
ay nag-aaral. Malaki ang naging parte ng
programa upang makaraos kami sa buhay.
Ang lahat ng aking pinagpaguran ay
nagkaroon ng saysay at maging ang aking
mga pangarap para sa aking mga anak ay
nagkaroon din ng kulay ng dahil sa pro-
grama. Hindi na kailangan pang maantala
ng kanilang pagtatapos dahil unti-unting
natutupad ng programa ang aming mga
pangarap.

Bilang isang ina, pangarap ko na makapag-
tapos ng pag-aaral ang lahat ng aking mga
anak. Isa sa mga natulungan ng programa
ay ang anak kong si Marvin. Ngunit, sa ka-

bila ng tagumpay niya ay patuloy pa rin
akong nangangarap para sa iba pa niyang
mga kapatid lalo na sa aking anak na may
learning disability.

Nagsilbing pinto ang programa sa mas
marami pang oportunidad sa aming
buong pamilya. Kung saan pinalad ang
aking anak na si Marvin na maging scholar
ng Expanded Student's Grants-in-Aid
Program for Poverty Alleviation (ESGP-PA)
sa tulong ng Programa. Isa sa mga kara-
nasan na hindi ko malilimutan ay noong
kami ay naimbitahan upang dumalo sa
Awarding Ceremony sa Bicol University
dahil pinalad ang aking anak na magtapos
bilang cum laude. Noong makarating na
kami doon ay hindi ko mapigilan na ma-
luha sapagkat bilang isang magulang ay
napakapalad ko na magkaroon ng isang
anak na responsable, mabait, matalino at
maaasahan.

Ang mga natatanggap naming tulong-
pinansyal mula sa programa ay ginagamit
namin sa edukasyon at nutrisyon at ka-
lusugan ng aming pamilya. Ginagamit
namin ito sa pagbili ng mga gamit sa
eskwelahan. Sinisuguro ko na malusog
ang aming pamilya sa pamamagitan ng
paghahanda at pagbili ng ma-
susustansyang pagkain. Marami rin ang
aking mga natutunan sa FDS at isa na rito
ang tamang pagbabadyet ng pera. Lagi ko
rin pinapaalalahanan at tinuturuan ang
aking mga anak pagdating sa pagbhabadyet
ng perang kanilang natatanggap. Malaking
bahagi rin ng aking buhay ang nabago mu-
la ng ako ay maging Parent Leader sa loob
ng sampung taon.

Natuto akong makipagkwentuhan sa iba
at makipagkaibigan. Natutunan ko rin
kung paano pakitunguhan ang iba’t-ibang



katangian ng mga taong aking nasasa-
kupan.

Nang dahil din sa programa ay naka-
pundar kami noon ng babuyan. Ngunit
noong ipinagbawal ang baboy dahil sa
African Swine Fever ito’y natigil. Sa nga-
yon ay sinusubukan naming alagaan at
paramihin ang aming mga alagang manok
upang amin ding mapagkakitaan.

Ang programa din ang naging pinto upang
ako ay maging isang Barangay Nutrition
Scholar o BNS sa hangarin na tumulong sa
mga kapwa ko benepisyaryo at sa aking
mga ka-baryo.

Apat na taon na ako sa serbisyo at habang
tumatagal ay mas minamahal ko ito. Dahil
mas nagkaroon ako ng pagkakataon na
mas makilala pa ang ibang tao, hindi na
tulad noon na may sarili akong mundo. At
dahil sa pagiging aktibo sa serbisyo isa ako
sa mga tagapamahala ng organisasyong
“Idol ko si Nanay”.

Sa paglipas ng panahon, kami ay sinubok,

ngunit hindi ito naging dahilan upang ka-
mi ay sumuko at malugmok.

Ako ay nagkaroon ng pneumonia na nag-
ing dahilan upang ako ay maratay ng ilang
buwan sa higaan, nakakabit ang oxygen
na nagbibigay ng dagdag pang buhay sa
akin. Naging mahirap ito para sa akin dahil
bilang ina ay wala akong magawa. Laking
pasasalamat ko na lamang sa Diyos na
lumaking mga responsable at maaasahan
ang aking mga anak sa loob ng aming ta-
hanan maging sa paaralan. Habang ako’y
nakaratay sa higaan, lagi namang nandyan
ang aking asawa’t mga anak upang um-
agapay.

Sa ngayon ako ay magaling na mula sa
aking karamdaman at natapos na rin ang
aking katungkulan bilang Parent Leader,
kung saan ginagabayan at tinuturuan ko
na lamang ang bagong Parent Leader ng
aming barangay. Sa kasalukuyan ay buong
puso kong ginagampanan ang pagiging
isang BNS upang pagsilbihan at tulungan
ang bawat pamilya sa aming lugar.#

éé

Hindi na kailangan pang maantala ng kanilang pagtatapos
dahil unti-unting natutupad ng programa ang aming mga
pangarap.






'PAMILYA PIODOS

Governor Genoroso, Davao Oriental

Ang bawat nilalang na may buhay ay min-
san lang dadaan dito sa mundong ibabaw.
Ang pinakamahalagang biyaya na na-
tanggap natin mula sa ating dakilang lumi-
kha ay ang ating buhay. Walang madali sa
lahat ng aspeto ng ating buhay, lahat ng
bagay ay ating pinaghihirapan at dugo’t
pawis ang ating puhunan. Lahat ng tao ay
may kaniya-kaniyang plano kung paano
makakatakas sa madilim na kulungan. Hin-
di hadlang ang pagiging mahirap sa mga
taong malawak ang kaisipan at may re-
sponsibilidad sa kanyang mga ginagawa.

Ako si Alejandro Alaba Piodos Sr., nakatira
sa Governor Genoroso, Davao Oriental. Sa
aming pamilya, tinatawag akong Papa or
Tatay. Isa akong magsasaka at dito ko
binubuhay ang aking pamilya. Lumaki ako
sa hirap at ni hindi ako kayang pag-aralin

Hindi hadlang ang pagiging mahirap
sa taong malawak ang kaisipan at sa
mga taong may responsibilidad sa
kanyang mga ginagawa.

- Salaysay ni Alejandro A. Piodos, Sr.

ng aking mga magulang noon dabhil na rin
sa kahirapan.

Nang nagkaroon na ako ng aking sariling
pamilya, patuloy pa rin akong nagtatra-
baho sa bukid at nagtatanim din ako ng
mais at saging. Kahit anong init, sakit sa
katawan, o anumang mga problema ang
maranasan ko sa pagbubukid, ako’y patu-
loy na nagsusumikap upang maitaguyod
ang aking pamilya. Ngunit sinubok nga ka-
mi ng panahon, dahil napakalaking dagok
ang dumating sa buhay namin.

Ang akala ko ay katapusan ko na noong
nagkaroon ako ng tuberculosis. Samu’t
saring emosyon ang pumapasok sa aking
kalooban. Para sa akin, hindi ako pwedeng
magpakita ng kahinaan at magkaroon ng
sakit, bilang isang haligi ng tahanan na



bumubuhay sa pamilya. Dahil sa aking
karamdaman, lalong naghirap ang aming
buhay. Kahit kaunting baon nila sa paar-
alan, hindi ko kayang ibigay. Pati ang aking
butihing maybahay, napilitang magbenta
ng kung anu-ano, tulad ng kakanin at iba
pa.

Noong panahon na iyon inisip ko na lang
na kung lalo akong magpapatalo sa sakit
ko at pababayaan ang aking sarili, lalong
maghihirap ang mga mahal ko sa buhay.
Dala ng aking pagbabago at patuloy na
pag-aalaga sa sarili, unti-unting nanumba-
lik ang aking magandang kalusugan.

Sa paglipas ng panahon, hindi ko
inaasahan na isa ang aming pamilya sa
mga maswerteng nakasali sa Pantawid
Pamilyang Pilipino Program (4Ps). Napaka-
laki ng naitulong nito sa aming pamilya
lalung-lalo na sa pag-aaral ng aking mga
lumalaking anak. Laking saya talaga namin
na napagpapatuloy ng lima naming anak
ang kanilang pag-aaral.

Nang nagtapos na nga sa highschool ang
aking panganay at pangalawang anak,
dumagdag na magandang balita sa amin
na silang dalawa ay nakakuha pa ng

scholarships upang mag-aral sa kolehiyo
dahil na rin sa interbensyon ng 4Ps. Dahil
dito, nakapagtapos na ang aking panganay
na anak sa kanyang kinuhang kursong
Bachelor of Science in Business Admin-
istration (BSBA).

At hindi pa rin natapos ang tulong na nai-
bibigay ng 4Ps sa aming pamilya dahil ang
aking pangalawang anak ay isa rin sa na-
katanggap ng scholarship mula sa Tertiary
Subsidy Education (TES) na ngayon isa
nang 4% year student sa kursong BSBA.

Ang aking pangatlong anak naman ay
nasa Grade 11 na, samantalang ang aking
pang-apat na anak naman ay nasa Grade
9. Ang aming bunsong anak ay malayo pa
ang lalakbayin na mga baitang dabhil siya
ay nasa Grade 5 pa lamang.

Proud ako at palaging nagtitiwala na

magiging matagumpay sila sa pagdating
ng panahon dahil marunong silang
makinig sa aming mag-asawa.

Sa aming sitwasyon ngayon, masasabi
kong malaki ang naitulong ng 4Ps sa
aming pamilya sapagkat ito ang nagsilbing
dahilan upang makapagpatuloy kami sa
pag-usad sa araw-araw.

Ako ay taos-pusong nagpapasalamat sa
programang ito dahil ang kagaya naming
mahirap na pamilya noon ay ngayo’y unti-
unti nang nagiging masagana.#

66 Sa aming sitwasyon ngayon, masasabi kong malaki ang nai-

tulong ng 4Ps sa aming pamilya sapagkat ito ang nagsilbing

dahilan upang makapagpatuloy kami sa pag-usad sa araw-

araw.

San Jose, Occidental Mlndoro

Ako si Danilo Bulosan. Ikinasal kami ng
aking asawa na si Cecilia Bulosan noong
ika-30 ng Enero taong 1993. Ako noon ay
27 taong gulang habang ang aking may-
bahay ay 20 taong gulang. Kami'y
biniyayaan ng pitong anak, anim na
babae, at isang lalaki.

Sa mga panahong iyon, hindi pa ako han-
dang magkaroon ng sarili kong pamilya
dahil hindi pa sapat ang aking
pangkabuhayan at wala pa akong alam sa
pagiging tatay. Ngunit pinanindigan ko ang
bunga ng aming pagmamahalan. Nagsama
kami ng aking maybahay at sabay naming
binuo ang aming pamilya nang may pag-
mamabhal.

Para matugunan ko ang pangangailangan
namin sa pang-araw-araw, ako ay namasu-

éé

Ang lakas ng isang ama ay sa pamilya
nagmumula - sa asawang
kumakalinga at sa mga anak na sa

kanya ay nagpapasaya.

- Kwento ni Danilo Bulosan

kan bilang katulong sa bukid. Nagtiyaga
ako sa kung ano man ang kita o ipamahagi
sa amin ng aking amo. Sa pangangatulong
sa bukid, natutunan kong hindi ka dapat
mapagmataas. Kailangan mong maging
mapagkumbaba at sumunod sa iyong
amo. Mahirap ang maging isang katulong
sa bukid ngunit kailangan kong makisama
at magtiis para sa aking mga anak at
asawa. Dumating na ako sa puntong
kinailangan kong maghanap pa ng isang
amo dahil hindi sapat ang aking kita para
sa aming pang-araw-araw. Sa kabutihang
palad, nakahanap ako ng isa pang amo
kung kaya’t umabot sa higit apat na
ektarya ang aking binubungkal na lupa.
Kung minsan, sumasama ang aking asawa
para tumulong sa akin sa bukid.

Lumipas ang mga taon na gano’'n ang

aming  buhay—nakikisaka,  nakikipag-
arawan minsan, at pinagkakasya lagi ang
aming kita para matugunan ang pangan-
gailangan ng aming mga anak.

Akala ko ay gano’n lang kadali ang
pagpasok sa buhay may-asawa. Naging
komplikado at mahirap ang aming
sitwasyon noong magsilakihan na ang
aming mga anak at isa-isang pumasok sa
pag-aaral. Noon ay muli kaming natauhan
ng aking asawa na mas lalong higit kaming
magsikap para maibigay ang karapatan ng
aming mga anak sa pag-aaral.

lka-11 ng Disyembre taong 2009 nang idi-
naos ang Community Assembly dito sa
aming lokalidad at isa ang aking asawa sa
mga dumalo sa pa-anyaya ng Department
of Social Welfare and Development
(DSWD). Hindi namin lubos-akalain na ito
ay isang biyaya para sa aming pamilya lalo
na nang malaman namin na isa kami sa
mga pamilyang napasama sa Pantawid
Pamilyang Pilipino Program (4Ps).

Isa sa mga napiling maging Parent Leader
ang aking asawa kung saan marami siyang
natutunan lalo na noong dumalo siya sa
1st level ng Parent Leaders’ Training.

Lalong naging maayos at masaya ang
aming pamilya noong nagsimula kaming
dumalo sa mga buwanang pagtitipon para
sa Family Development Sessions (FDS)
kung saan natuto kami ng iba’'t ibang
paksang tinatalakay.

Sa isang mahirap na pamilya, ang
halagang Php 300.00 para sa education
grant ay napakalaking tulong na sa aming
mga anak na nag-aaral at mino-monitor
ng programa. Sa mga panahong ‘yun,
nagkaroon kami ng budget na limang piso
para sa mga anak naming nasa elementar-
ya at sampung piso naman sa mga anak
naming nasa sekondarya. Sa tamang
pagpapaalala sa aming mga anak sa kahal-
agahan ng tamang paggastos ay napagka-
kasya nila ang ganoong halaga. Nakakabili
na rin kami ng kumpletong gamit ng
aming mga anak sa pag-aaral, maging mga
bagong damit.

Hindi lamang sa wusaping pera ang
pinagpapasalamat namin sa programa
pagdating sa aming mga nag-aaral na mga
anak. Kabilang din ang mas pagpapalawak
nito ng kaalaman ng mga kabataan sa iba’t
ibang usapin sa pamamagitan ng Youth
Development Sessions (YDS). Naging



prayoridad din kami sa mga programa
para sa kalusugan at mas naintindihan
namin ang kahalagahan nito. Sa ilalim din
ng 4Ps ay napalawak ang aming kakaya-
han dahil sa patuloy na pageendorso ng
4Ps sa amin sa mga pagsasanay mula sa
iba’t ibang ahensya.

Sa kasalukuyan, patuloy pa rin ako sa
pakikisaka habang ang aking asawa ay
isang Domestic Helper naman sa Singa-
pore.

Ang aming panganay ay may sarili nang
pamilya at nabiyayaan ng dalawang anak.
Ang aming pangalawang anak ay nagliling-

kod bilang isang madre sa kanyang alma
mater na Sisters of Mary, Silang Cavite.
Ang pangatlo naming anak ay nagtatra-
baho bilang tagapamahala sa restawran
ng kanyang tiyahin sa Bulacan City.

Ang aming pang-apat na anak ay kata-
tapos lamang nitong Hunyo 2021 sa kur-
song Bachelor of Science in Secondary Ed-
ucation, Major in English at naninilbihan
sa kanyang alma mater na La Consolacion
College - Tanauan bilang isang Clerk sa ak-
latan. Ang panglima ay nasa ikatlong taon
sa kolehiyo sa kursong Bachelor of Sci-
ence in Elementary Education sa Occi-
dental Mindoro State College habang ang
pang-anim at pang-pito ay Grade 9 at
Grade 7 sa San Jose National Agricultural
and Industrial High School.

Hindi sa lahat ng pagkakataon ay
maswerte tayo pero nasa atin pa rin ang
solusyon kung paano natin gagawing
swerte ang mga problemang ating kinaka-
harap sa araw-araw. Maging positibo tayo
sa pananaw sa buhay at siguradong lahat
ng pagsubok ay ating  mapag-
tatagumpayan.#

éé

Hindi sa lahat ng pagkakataon ay maswerte tayo pero
nasa atin pa rin ang solusyon kung paano natin gagawing
swerte ang mga problemang ating kinakaharap sa araw-

araw.

San Felipe, Zambales

Ako si Remigio Pascua, limampu’t tatlong
taong gulang. Kami ng aking asawang si
Aurora Pascua ay nabiyayaan ng tatlong
supling na sina Remichelle Pascua,
Rochelle Pascua, at Richelle  Pascua.

Bago dumating ang Pantawid Pamilyang
Pilipino Program (4Ps) ay napakahirap ng
aming buhay. Nagtatrabaho ako bilang
isang construction worker. Sinikap kong
matuto mag-isa ng pagwe-welding kaya
naman ume-extra ako pag may nangan-
gailangan ng welder. May araw din na
mahina ang trabaho kaya minsan ay
nangingisda ako sa ilog. Ang mga na-
huhuli ko ay madalas ibinebenta namin o
kaya naman ay inuulam para maitawid
ang pang-araw-araw na pagkain. Lahat ng
ito ay ginawa ko upang maitawid ko ang
pamilya sa mga pangangailangan namin
pati na rin sa pangtustos sa pag-aaral ng

6

Dahil na rin sa kahirapan at
kakapusan sa pera, laking tuwa namin
nang ilunsad ng gobyerno ang 4Ps
para sa mahihirap.

- Kwento ni Remegio L. Pascua

aming mga anak.

Dahil na rin sa kahirapan at kakapusan sa
pera, laking tuwa namin nang ilunsad ng
gobyerno ang 4Ps para sa mahihirap. Isa
ang pamilya namin sa napiling maging
benepisyaryo nito. Naging malaking
tulong ito sa pang-araw-araw naming
pangangailangan lalo na sa pag-aaral ang
aming mga anak.

Bilang isang miyembro ng 4Ps, naging ak-
tibo kami sa paglahok sa iba’t ibang
proyekto ng programa. Sumasali kami sa
mga Family Development Session (FDS)
kung saan tinatalakay ang mga dapat
gawin bilang miyembro ng 4Ps, mga
karapatan ng mga bata, mga reponsi-
bilidad ng magulang, karapatan ng mga
kababaihan, pagiging maagap tuwing
may kalamidad, at pagpapanatili ng

kaayusan ng pamilya.

Ang mga nakukuha naming tulong sa 4Ps
ay pinambibili namin ng grocery at bigas
at tinatabi para sa allowance ng aming
mga anak. Sa ilalim ng programa,
mapalad ang pamilya namin dahil napili
rin kami na mabigyan ng puhunan mula
sa Sustainable Livelihood Program (SLP)
upang makabili at makapag-alaga ng
baka na aming palalaguin. Inipon namin
ang kinita dito upang may magamit kami
sa oras ng sakuna.

Sa ngayon napagtapos na namin ng kole-
hiyo ang dalawang anak namin at mag-
tatapos na rin sa senior highschool ang
aming bunsong anak na kabilang sa mga
estudyanteng may mataas na grado. Sisi-
kapin namin na mapagtapos ang bun-
song anak namin sa kolehiyo. Sa tulong
na rin ng 4Ps ay nababawasan ang gas-
tusin lalo na sa allowance ng anak

naming nag-aaral pa.

Isa sa pinakamabigat na pinagdaanan
namin ay noong nalaman namin na may
sakit sa puso ang panganay naming anak
na si Remichelle. Napag-alaman namin
na may sakit siyang tinatawag na heart
murmur kung saan bigla-bigla na lang
siyang nahihirapang huminga at nani-
nigas ang buong katawan. Napakahirap
ng pinagdaanan namin lalo’t kapos kami
sa pera. Pinilit naming mapagamot ang
panganay namin. Dinala namin siya sa
espesyalista upang masuri ng maayos at
maibigay ang sapat na lunas. Kinailangan
niyang maggamot upang maagapan ito.
Sa ngayon, patuloy pa rin siya sa pag-
gagamot at sa awa ng Diyos ay nagiging
normal na ang lagay ng puso niya.

Hindi pa rin madali ang buhay at nag-
pupursigi pa rin ako sa pagtatrabaho,
ngunit mas magaan na ang buhay namin
sa ngayon dahil sama-sama pa rin kami
at masayang nagtutulungan. Umaasa ka-
mi na sa paglipas ng panahon ay mas
makakaangat na kami sa buhay sa tulong
ng 4Ps kaakibat ang aming pagpupursigi.
Basta’t magkakasama kami nang buo at
kasama ang Panginoon ay masaya kami.
At bilang isang padre de pamilya, walang
pagsubok ang hindi ko kakayanin para sa
aking pamilya.#

éé

nagtutulungan.

Hindi pa rin madali ang buhay at nagpupursigi pa rin ako sa
pagtatrabaho, ngunit mas magaan na ang buhay namin sa
ngayon dahil sama-sama pa rin kami at masayang

Gigaquit, Surigao del Norte

Ako si Edgar Esperon, 50 taong gulang mu-
la sa Barangay Camam-onan, Gigaquit, Su-
rigao Del Norte. Ako ay may tatlong anak
na puro lalaki. Ang panganay ko ay 23 ta-
ong gulang, ang pangalawa ay 18 taong
gulang, at ang pangatlo naman ay 13 ta-
ong gulang. Ang aking panganay ay nasa
1% year college na, at ang dalawa ay nasa
high school naman. Mag-isa akong nag-
tataguyod sa kanila dahil hiwalay kami ng
aking asawa.

Bilang ama ng pamilya, responsibilidad
kong ibigay ang pangangailangan ng aking
pamilya sa bawat araw. Kahit anong tra-
baho ay pinasok ko gaya ng pag-aahente
ng bahay at lupa, pag-aahente ng insur-
ance, pagbebenta ng isda, at iba pang
pwedeng pagkakakitaan. Nakakaraos na-
man kami ngunit para sa mata ng aking

Ang 4Ps ay nagbigay ng napakalaking
tulong sa akin bilang isang solo parent
na mag-isang nagtataguyod sa aking
mga anak.

- Kwento ni Edgar P. Esperon

asawa ay kulang pa rin ang lahat ng aking
sakripisyo at pagsisikap. Dahil dito, palagi
kaming nagtatalo kaya naman tuluyan na
kaming naghiwalay. Dahil wala akong per-
manenteng trabaho noon at hirap kami sa
buhay, ako ay iniwan ng aking asawa at
umuwi siya sa kanyang mga magulang. Ka-
lakip ng kanyang paglisan ay ang hamon
sa aking pagiging magulang mag-isa dabhil
iniwan niya sa akin ang dalawa naming
mga anak. Isang napakabigat na karanasan
para sa akin ang kanyang paglisan, lalo
pa’t isang taong gulang pa lamang ang
aming bunsong anak noon. Kasama niya
ang panganay kong anak nang siya ay
umalis.

May mga pagkakataong nauubos ang ga-
tas ng aking anak at walang-wala talaga
akong perang pambili. Ang tanging

ginagawa ko na lamang ay ang patulugin
siya sa bahay at pansamantalang iwan ng
isang oras upang maghanap ng pambili ng
gatas. Alam kong mali iyon at masyadong
delikado, ngunit hindi ko rin naman
kayang makita ang anak ko na nagugutom
na wala akong ginagawa. Sa awa naman
ng Panginoon ay bumabalik ako na
taimtim pa rin ang kaniyang tulog.

Malaki ang pasasalamat ko sa Panginoon
na walang nangyayaring masama sa akin
at sa kanya. Buti na lamang ay dumating
sa aming lugar ang aking pamangkin at
tinulungan niya ako sa pag-aalaga ng
aking mga anak. Dahil sa tulong niya ay
nakabalik at naipagpatuloy ko ang aking
paghahanap-buhay.

Kahit na iniwan ako ng aking asawa, ako
ay nagsusumikap upang matustusan ang
pangangailangan ng aking mga anak.
Masasabi kong hindi talaga ako pi-
nabayaan ng Diyos dahil sa hindi ko
inaasahang pagkakataon, dumating ang
Pantawid Pamilyang Pilipino Program
(4Ps) sa buhay namin at laking pasasala-
mat ko na isa ako sa napasamang bene-
pisyaryo sa aming lugar. Di kalaunan ay
ako pa ang hinirang na parent leader ng
aming parent group o cluster.

Bilang isang parent leader, sinikap kong
makatulong sa aking miyembro at
magabayan sila sa pamamagitan ng
pagbabahagi ng wastong impormasyon at
pangangaral. Hindi rin ako nag-aksaya ng
pagkakataon na makasali sa ibat-ibang
seminars at trainings at ang mga natutu-
nan ko doon ay ibinahagi ko sa aking mga
miyembro. Nanguna rin ako sa paglulun-
sad ng iba’t ibang mga aktibidad para sa
aming komunidad.

Ang 4Ps ay nagbigay ng napakalaking
tulong sa akin bilang isang solo parent na
mag-isang nagtataguyod sa aking mga
anak. Malaki ang naging ambag nito sa
pag-agapay sa pinansyal naming pangan-
gailangan lalung-lalo na sa pag-aaral nila,
pambili ng pagkain, at iba pa.

Bagama’t mag-isa lang akong bumubuhay
sa aking mga anak, nagkaroon ako ng kaa-
gapay sa buhay at katulong sa gastusin ng
dahil sa programa. Taos-puso ang aking
pasasalamat sa programa dahil tunay na
nabago nito ang aming buhay dahil sa
tulong-pinansyal na kanilang ibinibigay,
oportunidad, at lalo na sa mga kaalaman
na kanilang ibinabahagi.#

éé

Taos-puso ang aking pasasalamat sa programa dahil tunay na
nabago nito ang aming buhay dahil sa tulong-pinansyal na
kanilang ibinibigay, oportunidad, at lalo na sa mga kaalaman na

kanilang ibinabahagi.

Barugo, Leyte

Ako si Almar M. Costelo, 44 taong gulang
ng Brgy. Calingcaguing, Barugo, Leyte.
Mapalad ang aking pamilya na maging
benepisyaryo ng Pantawid Pamilyang Pili-
pino Program (4Ps).

Noong kami ay bumubuo pa lamang ng
pamilya, nakatira kami sa San Roque sa
bahay ng aking biyenan. Pagtutuba ang
hanapbuhay ng biyenan kong lalaki at
pagkokopra. Nang nakaipon na kami,
nagdesisyon na kaming bumukod sa aking
biyenan. Gumawa ako ng maliit na bahay
0 “payag” at doon kami tumira. Pagkokop-
ra din ang ikinabubuhay namin noon at
kung ano pang mga gawain upang kumita
para sa pang-araw-araw naming pangan-
gailangan. Ang aking asawa naman ay
naglalako ng mga kakanin. Taong 2000,
kinuha siya bilang Secretary ng Brgy. San

é6 Nagpapasalamat din kaming mag-
asawa sa aming mga anak na nag-
tapos at hindi sinayang ang aming
hirap at ang tulong ng 4Ps. Hangad
namin na marami pang matulungan

ang gobyerno na mga mahihirap.

- Kwento ni Almar M. Costelo

Roque at noong taong 2003 ay naging Day
Care worker siya. Dito lang kami ku-
mukuha ng panggastos para sa pag-aaral
ng aming panganay.

Noong 2007 ay napagpasiyahan namin na
lumipat ng tirahan mula Brgy. San Roque
papunta sa Brgy. Calingcaguing dahil ma-
layo ang paaralan ng mga bata at naglala-
kad lang sila. Kumuha kami ng hulugan na
motor at namasada na ako. Dito na rin
kami na-survey at mapalad na naisali sa
4Ps.

Noon din ay napili ang aking asawa na
maging isang Parent Leader. Ang asawa ko
ang umalalay sa mga katulad naming nak-
asali sa 4Ps. Malaki talaga ang naitulong
at nabago sa aming pamilya ng programa.
Palagi kaming prayoridad kung mayroong

ipinamimigay ang gobyerno. Nakatanggap
din kami ng rice subsidy na 600 pesos ka-
da buwan. Marami ding mga seminars ang
aming nadaluhang mag-asawa kaya’t
masasabi kong malaki talaga ang tulong
ng 4Ps sa amin.

Sa ngayon na malapit na kaming maka-
graduate sa programa, malaki ang
pagpapasalamat namin sa 4Ps dahil nag-
ing maginhawa ang aming buhay. Ang da-
ting mahirap na pinagdaanan namin ay
napalitan ng kaginhawaan.

Nagpapasalamat din kaming mag-asawa
sa aming mga anak na nagtapos at hindi
sinayang ang aming hirap at ang tulong ng
4Ps. Hangad namin na marami pang mat-
ulungan ang gobyerno na mga mabhihirap,
lalo na sa mga batang gustong makaahon
sa hirap. Ipinagmamalaki na ang aking
mga anak ay nagsikap upang pagbutihin
ang kanilang pag aaral. Dahil dito,
masasabi kong hindi nasayang ang tulong
ng gobyerno.

Ang aking panganay ay lisensyadong
teacher na. Ang pangalawa ay katatapos
palang mag-apprentice ngunit hindi lang
nakapag-apply dahil sa lockdown. Ang
aking pangatlo naman ay nakatapos na

noong 2019 sa Leyte Normal University
(LNU) ng BSED Major in TLE at nakapasa
sa LET noong December 01, 2019. Sa nga-
yon nagtratrabaho siya sa call center sa
Cebu City. Ang pang-apat ko naman ay
second year college na ngayong school
year. Samantala, ang bunso ay nag-aaral
sa LNU at kumuha ng Social Work.

Masasabi kong maluwag-luwag na ang
aming buhay sa kasalukuyan. Ang lahat
nang ito, ay dahil sa aming pagpupursige
at sa kagustuhan naming mapaunlad ang
aming buhay sa tulong ng 4Ps. Lubos ang
aming pagpapasalamat sa oportunidad na
ipinagkaloob sa amin ng programa. Tunay
ngang ito ay nakakatulong at nakakapag-
bigay ng panibagong landas na noon ay
hindi namin makita — ang landas tungo sa
panibagong bukas.#

é6

4Ps.

Masasabi kong maluwag-luwag na ang aming buhay sa kasalu-
kuyan. Ang lahat nang ito, ay dahil sa aming pagpupursige at sa
kagustuhan naming mapaunlad ang aming buhay sa tulong ng

Tampilisan, Zamboanga Del Norte

Ako si Roberto C. Galvan, 59 taong gulang
na nakatira sa Tampilisan, Zamboanga Del
Norte. Kasalukuyang konsehal ng aming
barangay at isang magsasaka. Tulad ng
aking asawang si Elizama, ako man din ay
lumaki sa pamilyang magsasaka at maa-
gang namulat at nagsumikap.

Bagamat hindi nakapagtapos ng pag-aaral,
ako ay naging SK Chairman noong 1996 at
sumunod na nahalal bilang isang konsehal
ng aming barangay at hindi kalaunan ay
pinalad ako na maging isang pinuno ng
aming barangay. Sa kabila ng pagiging
kapitan, kami ng aking pamilya ay hirap pa
rin matustusan ang pag-aaral ng aming
mga anak lalo na sa kolehiyo.

Bilang isang ama, ginawa ko lahat para
masuportahan ang pag aaral nila. Lahat ng

66
Sa aming tagumpay, lubos kaming

nagpapasalamat sa 4Ps para sa lahat
ng tulong na naibigay sa amin lalung-
lalo na sa tulong pinansyal at mga
oportunidad na binahagi sa amin.

- Kwento ni Roberto C. Galvan

trabaho, pinagsumikapan ko. Pinalad na-
man kaming mag-asawa at nabigyan kami
ng mga anak na masunurin at nag-aaral
nang mabuti. Nang kami ay napabilang
bilang benepisyaryo ng Pantawid Pami-
lyang Pilipino Program (4Ps), labis ang
aming pasasalamat sapagkat mayroon ng
kaagapay sa aming gastusin.

Taong 2014, isa sa mga pinakamasayang
taon para sa amin sapagkat ang aming
panganay na anak ay nakasakay ng barko
at nagkaroon ng magandang trabaho.
Nakapundar siya ng kaniyang sariling ba-
hay at lupa at naging malaking tulong sa
aming pamilya.

Ang buong akala namin ay magtutuluy-
tuloy na ang aming swerte. Ngunit sa ka-
sawiang palad, hindi namin inaasahan na

maaga rin kaming mababawian ng saya.
Siya ay naaksidente noong 2017 habang
nagbabakasyon sa amin bago bumalik sa
trabaho.

Isa itong pinakamasakit na nangyari sa
aming pamilya. Halos dalawang taon
akong nagluksa at ‘di ko matanggap ang
nangyari sa aking anak. Ngunit, wala
kaming nagawa kundi tanggapin at
ipagpatuloy ang aming buhay.

Sa kasalukuyan, tinatapos namin ang ba-
hay na sinimulang itayo ng aking anak.
Sisiguraduhin kong hindi masasayang ang
kanyang pinaghirapan at matatapos
namin ang pangarap niyang bahay. Ito ang
magsisilbing alaala at pundasyon ng pan-
garap naming pamilya. Patuloy kaming
magpupursigi para makatapos ang tatlo

pa naming anak na nasa 3rd Year College,
Grade 10, at Grade 5. Mayroon na rin
kaming naipundar kahit papaano. May
sarili na kaming sakahan ng bigas at mais.
Dahil dito, sigurado na akong hindi
magugutom ang aming pamilya at baga-
mat may mga gastusin, kakayanin na rin
namin itong matustusan sa tulong na rin
ng 4Ps.

Sa aming tagumpay, lubos kaming
nagpapasalamat sa 4Ps para sa lahat ng
tulong na naibigay sa amin lalung-lalo na
sa tulong pinansyal at mga oportunidad
na binahagi sa amin. Nawa’y marami pang
matulungan ang programa tulad namin na
minsang nangarap na makatawid sa ka-
hirapan at patuloy pa ring nangangarap na
magkaroon ng magandang kinabukasan
ang mga anak upang ‘di nila maranasan
ang hirap ng dinanas namin. #

Lubos na pakikiramay at pakikidalamhati ang hatid
ng Pantawid Pamilyang Pilipino Program National
Program Management Office (4Ps NPMO) sa
pamilya ni Roberto Galvan na pumanaw noong
Oktubre 3, 2021.

Mananatiling inspirasyon ang kwento ng kanyang
buhay at patuloy na magiging kaagapay ng
kaniyang pamilya ang programa.

éé

Nawa’y marami pang matulungan ang programa tulad namin na
minsang nangarap na makatawid sa kahirapan at patuloy pa ring
nangangarap na magkaroon ng magandang kinabukasan ang
mga anak upang ‘di nila maranasan ang hirap ng dinanas namin.

Tantangan, South Cotabato

May mga bagay at pangyayari talaga sa
ating buhay na masarap balik-balikan.
Kahit ang iba roon ay mapait, sinusubukan
naman nating bumangon at kalimutan ang
mga ito upang bumuo ng panibagong sim-
ula. Tulad ng sabi ng nakararami, “hindi
nakukuha ang tagumpay sa isang tulog
lang. Lahat ng bagay ay pinaghihirapan,
pinagpapaguran, at pinagtiyatiyagaan”.

Tandang-tanda ko pa noong ako’y labin-
limang taong gulang pa lamang. lkatlong
taon ko na sa sekondarya sa Koronadal
National Comprehensive High School
(KNCHS). lkalawa ako sa aming apat na
magkakapatid at lahat kami ay nag-aaral.
Ang aming panganay na kapatid ay nasa
kolehiyo na nang mga panahong iyon. Ako
ay nasa sekondarya, elementary naman
ang ikatlo, at kinder ang bunso. Tulad ng
ibang bata, ako rin ay may matayog na

6
Tulad ng ibang bata, ako rin ay may

matayog na pangarap sa aking sarili
at sa aming pamilya ngunit isang
hadlang dito ay ang kahirapan.

- Salaysay ng buhay ni Jemari Cen D. Dacaya,
Batang 4Ps

pangarap sa aking sarili at sa aming pami-
lya ngunit isang hadlang dito ay ang ka-
hirapan.

Bata pa lang kami ay mulat na ang aming
mga mata sa tunay na estado ng aming
buhay. Katulad ng maraming pamilyang
Pilipino, isa rin kami sa mga pamilyang
naghahangad na umahon sa kahirapan.
Nang magkaroon ng programa ang De-
partment of Social Welfare and Develop-
ment (DSWD) na Pantawid Pamilyang Pili-
pino Program o 4Ps, isa ang aming pami-
lya sa masusuwerteng napabilang sa pro-
gramang ito noong 2013. Ang buwanang
benepisyong natatanggap ng aming pami-
lya ay napakalaking tulong na sa aming
edukasyon. Dagdag pa rito ang nakukuha
naming cash grant para sa bigas na napa-
kalaking tulong din para sa buwanang gas-
tusin namin sa pagkain. Tricycle driver ang

aking tatay noong panahong iyon. Ang
araw-araw niyang kita ay sapat lamang
para sa aming pagkain at baon sa pang-
araw-araw. Dagdag pa rito ay ang pagka-
karoon ng sakit sa puso ng aming bunso
at ang buwanang check-up ay talaga na-
mang mabigat para sa aming mga magu-
lang.

Si Ate Jessa Vee D. Dacaya, ay college stu-
dent na nang panahong iyon. Siya ay isang
Midwifery student sa University of the
Philippines Manila - School of Health Sci-
ences (UPM-SHS) sa Carpenter Hills,
Koronadal City. Naging scholar din siya ng
KABUGWASON-PAGLAUM Scholarship
Program. Noong siya ay naging ganap na
Midwife na ay nagtrabaho siya nang hu-
migit kumulang dalawang taon upang
makapag-ipon at makatulong sa gastusin
ng aming pamilya. Pangarap talaga ni Ate
na maging isang doktor kaya naman nang
magkaroon ng pagkakataon ay itinuloy ni-
ya ang pag-aaral ng Nursing sa parehong
paaralan sa tulong ng parehong scholar-
ship. Matapos makuha ang lisensya bilang
Nurse, tulad ng dati ay nagtrabaho siya
nang dalawang taon at nag-ipon naman
upang makapagpatuloy sa pagkuha ng

Doctor of Medicine. Ipinagpatuloy niya
ang kanyang pag-aaral sa UPM-SHS sa
Tacloban at siya rin ay scholar ng Depart-
ment of Health (DOH). Sa ngayon, ay
malapit nang makapagtapos si Ate at
malapit na rin niyang maabot ang
kanyang pangarap sa tulong ng kanyang

sipag at pagpupursigi.

Noong makapagtapos ako ng high school,
pinili kong mag-aral sa Mindanao State
University — General Santos (MSU-GSC) sa
kursong BS Agricultural and Biosystems
Engineering. Pinalad rin akong makakuha
ng scholarship sa Department of Science
and Technology (DOST) na siyang naging
napakalaking tulong sa aking pag-aaral.
Nababawasan din ang perang hinihingi ko
sa aking magulang sa tulong ng mga bene-
pisyong aking natatanggap sa aking schol-
arship. Naging scholar ako hanggang sa
ako’y makapagtapos ng aking pag-aaral.
Totoo ngang may pera namang nata-
tanggap sa scholarship, ngunit hindi ito
naging sapat sa mga gastusin sa aking pag
-aaral. Sa katotohanan ay mula noong
ako’y nasa sekondarya ay nag-aalok na
ako ng tutorial services upang may
panggastos at tulong na rin sa aking mga
magulang.

Tandang-tanda ko pa na tuwing Sabado at
Linggo ay kinakailangan kong umuwi sa
amin dahil ako ay may kailangang turuan
upang mayroon akong baong pera sa
aking pagbalik sa GenSan. Tuwing Linggo
naman ng hapon bago ako bumalik ng
GenSan, ay kailangan ko pang dumaan sa
Marbel dahil ako ay magtu-tutor pa hang-
gang alas-kwatro ng hapon. Mabhirap, pero
dahil may pangarap ay kailangan magtiis.

Ang aking kapatid naman na si Jet Ronnie
D. Dacaya, ay nakapagtapos din ng sekon-
darya sa KNCHS, at nag aral ng Senior
High School sa MSU-GSC. Ngayong siya ay
nasa kolehiyo na at tulad ko, BS Agricul-
tural and Biosystems Engineering din ang
kinuha niyang kurso. Scholar din siya ng
Commission on Higher Education (CHED)
sa kasalukuyan.

Ang aming bunsong kapatid naman na si
Jean D. Dacaya ay naging monitored child
ng 4Ps simula ng Kinder hanggang sa
kasalukuyan. Siya ngayon ay nasa unang
taon na sa sekondarya sa KNCHS.

Kung tutuusin, isa ang 4Ps na matatawag
naming swerte sa aming buhay. Kung hin-
di kami naging miyembro nito ay sig-
uradong doble pa ang paghihirap na
aming pinagdaanan noon. Isa ang aming
pamilya sa mga mapapalad na natulungan
ng programang ito. Maraming pamilya
tulad namin ang unti-unti ring guminhawa
ang buhay dahil sa tulong ng 4Ps. Sama-
han na rin ng tiyaga, diskarte at pag-
susumikap, talaga namang unti-unting
aahon sa kahirapan ang ating buhay.#

éé Maraming pamilya tulad namin ang unti-unti ring guminhawa
ang buhay dahil sa tulong ng 4Ps. Samahan na rin ng tiyaga,
diskarte at pagsusumikap, talaga namang unti-unting aahon
sa kahirapan ang ating buhay.

Santo Domingo, llocos Sur

Naglalakad akong suot-suot ang luma
kong uniporme at sapatos araw-araw.
Minsan ay hinihigpitan ko ang aking sin-
turon dahil sa maingay kong tiyan na wa-
lang laman na kahit mataas ang aking
lagnat at may sakit ay pilit kong hinahak-
bang ang aking mga paa patungo sa
inaasam kong pag-asa. Pag-asa na magda-
dala ng kaginhawaan ng aking pamilya sa
likod ng matinding kadiliman.

Isa akong estudyante na punong-puno ng
pangarap sa buhay na kahit sa kabila ng
pangungutya, lumaking walang ama at
matinding kahirapan ay nagsilbi itong in-
spirasyon upang pagbutihin ang aking pag
-aaral. Isang araw, may isang balita na du-
mating — ang Pantawid Pamilyang Pilipino
Program (4Ps). Isang biyaya ito dahil napa-
bilang kami sa mga libu-libong
benepisyaryo nito sa buong bansa. Parang

6

Maipagmamalaki ko na isa akong
produkto ng 4Ps kaya’t taas-noo
kong itataas ang bandera nito.

- Salaysay ng buhay ni Jerwin P. Tabuyo, Batang 4Ps

isang liwanag na lumamon sa matinding
kadiliman na aming tinatamasa araw-
araw. Abot-langit ang aming mga ngiti sa
tuwing inaabot nila ang mga tulong pinan-
syal para sa aming kalusugan at edukasy-
on. At sa tingin ko, kung bakit kami napa-
bilang, ay dahil alam ng Diyos na magaga-
mit namin nang wasto ang mga tulong na
ito upang makaahon kami sa kahirapan.

Nagsimula ang lahat ng pagbabago noong
nasa ika-4 na baitang ako ng elementarya.
Nagtatrabaho ang aking ina bilang isang
kasambahay sa Vigan City at nag-iisa si-
yang nagtataguyod upang maibigay niya
ang nararapat kong panga-ngailangan.
Hindi sapat ang kanyang natatanggap na
sahod upang makabili ng mga pagkain,
damit, at ibang mahahalagang bagay
upang makaraos kami sa araw-araw. Kaya
naman ang pagiging benepisyaryo namin

ng 4Ps ay malaking tulong sa aming pami-
lya lalo nasa aking pag-aaral. Minsan ay
nahuhuli ako sa pagbayad ng mga bayarin
sa paaralan, ngunit simula noong du-
mating ang programang ito ay nag-iba ang
daloy ng aming pamumuhay. Minsan ay
hindi kami regular na nagpapakonsulta
para sa aming kalusugan, pero ngayon ay
nabibigyan na namin ng importansya ang
pagbisita at pagkonsulta dahil libre naman
itong naibibigay sa amin.

Dumadalo ako sa mga Youth Development
Sessions (YDS) at tumatak sa aking isipan
ang linya ni Pastor Fagela noon na, “ang
kahirapan ay hindi sagabal sa tagumpay”.
Tama, bagkus gamitin natin ito bilang in-
spirasyon upang pagbutihin ang pag-aaral
dahil ang edukasyon ay isang pamana na
hindi basta-basta mananakaw ninuman.
Gabi-gabi akong nagsusunog ng kilay at sa
kabila ng mga mahihirap na pagsubok na
dumating, ginagawa ko ang lahat upang
labanan at malagpasan ang mga ito sa
tulong ng aking ina at ng 4Ps.

Ako ay isang mag-aaral na hindi sumusuko
sa mga pagsubok sa buhay at taun-taon
akong sinasabitan ng ginto, pilak, at tan-
song medalya bilang patunay ng aking
pagsisikap. Isa akong “achiever” sa
larangan ng sining at akademiko. Maipag-

mamalaki ko na isa akong produkto ng 4Ps
kaya’t taas-noo kong itataas ang bandera
nito.

Ang estado ng buhay namin noon ay
masasabing napakahirap. Noong tumung-
tong ako sa sekondarya, ipinagkakasya ko
ang bente pesos na baon, dagdag pa ang
mga bayarin sa paaralan. Ang mga kaklase
ko noon ay tinatawanan lamang ang ulam
kong pritong itlog at ang sapatos kong bu-
tas. Walong taon na ang aking pamilya na
benepisyaryo ng 4Ps at laking pasasala-
mat ko dahil isang buwan na lamang ay
magtatapos na ako ng sekondarya sa
akademikong Science, Technology, Engi-
neering and Mathematics (STEM) Track.
Naniniwala ako at umaasa na hindi kami
dito magtatapos, bagkus umpisa at pani-
bagong yugto lamang ang aming ta-
tahakin patungo sa minimithing tagumpay
mula sa aming pakikibaka at sa tulong ng
Poong Maykapal.

Naniniwala ako na ang lahat ng problema
ay may solusyon basta kaya nating tuma-
yo sa ating mga sariling paa at ang buong
kasapi ng ating mga pamilya ay nag-
tutulungan. Lubos akong nagpapasalamat
sa 4Ps dahil naging katuwang namin ito
upang mapabuti ang aming buhay.#

6 Naniniwala ako at umaasa na hindi kami dito magtatapos,

bagkus umpisa at panibagong yugto lamang ang aming ta-

tahakin patungo sa minimithing tagumpay mula sa aming

pakikibaka at sa tulong ng Poong Maykapal.

Batangas City, Batangas

Lumapit ako sa aming durungawan at
nagmasid-masid sa kapaligiran.

Sa pagpaling ko sa aking kanang bahagi,
mamamasdan ang mga ngiti na namumut-
awi sa labi ng mga kabataan habang
masayang naglalaro sa lansangan. Sa-
mantala, sa aking paglingon sa kaliwa,
makikita ang kunot na mga noo ng isang
ama at ina na tila namomroblema sa mga
bayarin at gastusin ng pamilya. Ito ang
dalawang mukha ng buhay -- isang ma-
saya, at isang malungkot na punung-
puno ng mga pagsubok o pinagdadaanan
dulot ng kahirapan.

Sunod kong ipinaling ang aking tingin sa
itaas na bahagi ng kapaligiran, at dito’y
sumalubong sa’kin ang nakakasilaw na
kalangitan na tila ngumingiti sa akin. Ha-
bang minamasdan ito, hindi ko namalayan

1]
Tunay na napakahirap ng buhay

ngunit hindi kami nagpagapi at
kailanma’y hindi magpapagapi sa
kahirapang ito.

- Salaysay ng buhay ni Diana E. Dimaano, Batang 4Ps

na mayroong mga kristal na butil na unti-
unting pumapatak mula sa aking mga ma-
ta. Marahil, ito ay dahil nararamdaman ko
rin na ang mga sitwasyon na aking natan-
aw sa magkabilang panig ng aming du-
rungawan ay siyang nagsisilbing repleksy-
on ng aming tunay na buhay bilang isang
pamilya.

Namulat ako sa isang pamilyang isang ka-
hig, isang tuka. Walang trabaho ang aking
nanay at isa namang trabahador sa kon-
struksyon ang aking tatay. Apat kaming
magkakapatid at lahat kami ay nag- aaral.
May mga pagkakataong nararanasan nam-
ing mag-ulam ng asin o kaya naman ay
sinabawang gulay na malunggay. May mga
araw din na lumilipas na dalawang beses
lamang kaming kumain dahil sa kakapusan
sa pambili ng mga pagkain. Sa tuwing may
bayarin kami sa paaralan, hindi namin ito

agad mabayaran kaya’t malimit kaming
humingi ng paumanhin sa mga guro sa
tuwing huli na kung kami ay maka-
pagbayad. Nakakabili lamang kami ng ba-
gong damit at sapatos sa tuwing sasapit
ang Pasko, taun-taon. Bihira lamang nam-
ing mabili ang aming mga kagustuhan o
layaw sapagkat mas inuuna naming punan
ang aming mga pangangailangan. Sama-
katuwid, nabuhay kami sa kahirapan.

Bagama’t salat sa mga materyal na bagay,
pinalaki naman kami na punung-puno ng
pagmamabhal, pangarap, pangaral, at may
takot sa Diyos. Isa sa mga pangarap ng
aming pamilya ay ang makapagtapos
kaming magkakapatid sa aming pag-aaral
at maging matagumpay na mga indibidwal
sa aming piniling larangan upang maian-
gat namin ang estado ng aming buhay
mula sa kahirapan, makatulong sa aming
kapwa na nangangailangan, at higit sa la-
hat, mapaunlad ang ekonomiya ng ating
bansa.

Nais ng aking nakatatandang kapatid na
maging isang Electrical Engineer, ako na-
man ay Accountant, samantalang Instru-
mentation Engineer naman ang gustong
kurso ng aking ikatlong kapatid, at Abo-
gado naman sa aming bunso. Upang mai-
sakatuparan ito, ilan sa mga ginagawa

naming hakbang ay ang pagsusunog ng
kilay, patuloy na pagtitiwala sa sarili nam-
ing kakayahan, at paghingi ng gabay mula
sa Panginoon. Sa katunayan, lahat kami
ay nakatatanggap ng karangalan taun-
taon dahil sa aming mga pagsusumikap na
magkaroon ng mataas na grado. Nais ko
lang ding ibahagi na nagtapos akong Vale-
dictorian noong ako ay nasa ika-anim na
baitang at With Highest Honors naman
noong Junior High School.

Taong 2009, isang empleyado ng Depart-
ment of Social Welfare and Development
(DSWD) ang tumuloy sa aming tahanan
upang magsagawa ng interview. Dito ay
tinanong ang aking inay ng ilang mahahal-
aga at personal na katanungan na kanya
namang sinagot base sa kanyang kara-
nasan at sa katotohanan. Makalipas ang
dalawang taon, nabalitaan naming ka-
bilang kami sa magiging benepisyaryo ng
Pantawid Pamilya Pilipino Program o 4Ps.
Nangibabaw ang kagalakan sa aming puso
matapos naming malaman ito sapagkat
nagkaroon kami ng pag-asa na makulayan
ang lahat ng aming plano at pangarap sa
kabila ng aming nararanasang kahirapan.

Higit pa sa cash grant na aming nata-
tanggap ang benepisyong dulot ng pro-
gramang ito. Nabubuksan at nalilinang din
ang aming mga kamalayan tungkol sa mga
bagay-bagay partikular sa pamilya at pa-
mayanan sa pamamagitan ng buwanang
Family Development Sessions (FDS) at
Youth Development Sessions (YDS). Lahat
ng mga aral na aming natututunan mula
sa mga session na ito ay tiyak na
naisasabuhay sa aming tahanan. Dahil sa
mga ito, mas napaunlad ang aming pisikal,
sosyal, emosyonal, moral, at ispritwal na

aspeto ng aming pagkatao.

Dumating ang panahon na mayroong
kalabang hindi nakikita ang nagdulot
ng doble-dobleng dagok sa buhay ng
mga mamamayan. Natigil ang aming
pagpasok sa paaralan, nanatili kami sa
loob ng tahanan at ang pinaka-
masaklap sa lahat, nawalan ng hanap
buhay ang aming tatay.

Mas nahirapan kami sa pagbabalanse
ng pinansyal na aspeto ng aming pa-
mumuhay ngunit natulungan kami
ng 4Ps na tugunan ang aming mga
bayarin at mabawasan ang aming prob-
lema ukol dito.

Sa ngayon, patuloy pa rin kaming kun-
tento at lubos na nagpapasalamat sa
buhay na mayroon kami ngayon. Nga-
yong may pandemya, nakapagpundar
kami ng isang maliit at pansamantalang
sari-sari store mula sa aming ipon at sa
tulong na rin ng pagpapahiram ng pera
ng aming kamag-anak bilang puhunan.
At upang maipagpatuloy ang aming
pag-asenso, papanatilihin  lamang

namin ang aming magandang nasimu-
lan at patuloy na isasabuhay ang mga
aral na natutunan sa nakaraan. Higit sa
lahat, kaming magkakapatid ay
magpapatuloy sa pag-aaral hanggang
sa maabot ang minimithing tagumpay
nang sa ganon, hindi na kami babalik sa
dating lagay ng aming kabuhayan.

Bawat pamilya ay may kaniya-kaniyang
istorya ngunit nagsasabuhay ng iisang
hiraya. Hindi masamang makaranas ng
negatibong mga pangyayari sa buhay,
ngunit kailangan nating makagawa ng
paraan kung paano makawala sa
tanikala ng mga negatibong ito lalo na
ang kahirapan. Hindi ako magsasawang
lumingon sa magkabilang panig ng
aming paligid mula sa aming durunga-
wan sapagkat ito ang reyalidad ng
buhay; minsan masaya at minsa’y ma-
lungkot.

At sa huli, napakahalaga na lagi tayong
titingin sa ngumingiting kalangitan na
nagbibigay ng pag-asang makakaahon
din tayo sa kahirapan at magiging
maayos din ang lahat. #

éé

Bawat pamilya ay may kaniya-kaniyang istorya ngunit nag-
sasabuhay ng iisang hiraya. Hindi masamang makaranas ng
negatibong mga pangyayari sa buhay, ngunit kailangan nating
makagawa ng paraan kung paano makawala sa tanikala ng mga
negatibong ito lalo na ang kahirapan.

Sagay City, Negros Occidental

Ako si Rondly C. Pitogo, nakatira sa Sagay
City, Negros Occidental. Isa ang aming
pamilya saa napabilang na benepisyaryo
ng Pantawid Pamilyang Pilipino Program
(4Ps). Ito ay isang program ng gobyerno
na tumutulong at nagbibigay pag-asa sa
mga tulad naming mahihirap. Ang 4Ps ay
masasabi kong isa sa naging instrumento
upang maipagpatuloy ko ang aking mga
pangarap, sa kabila ng kahirapan at mga
pagsubok sa buhay.

Nagsimula ito nang maaga kaming iniwan
ng aming ama. Namatay siya noong 2"
year high school pa lamang ako. Ako ang
panganay sa aming dalawang magkapatid
na noon ay Grade 2 pa lamang. Bilang
panganay, batid ko ang sobrang paghi-
hirap ng aking ina sa pagkawala ng aking
ama. Lagi ko siyang nakikita na umiiyak
patago pero hinding-hindi niya ito mai-

“ Ang 4Ps ay masasabi kong isa sa

naging instrumento upang mai-
pagpatuloy ko ang aking mga
pangarap, sa kabila ng kahirapan at
mga pagsubok sa buhay.

- Salaysay ng buhay ni Rondly C. Pitogo, Batang 4Ps

kukubli sa kanyang namumulang mata.
Gayunpaman, tinitiis niya ang lahat ng sa-
kit at unting-unti na rin siyang nakaban-
gon at nakabalik sa dati na may masiglang
mga ngiti.

Iginugol ng aking ina ang kanyang oras sa
aming maliit na tindahan kung saan dito
kami kumukuha ng pang-araw-araw na
gastusin. Bukod dito, nagbebenta siya ng
kung anu-ano para lang may extra income.

Lumipas ang ilang buwan, nakatagpo siya
ng bagong mamahalin. Mahal ko siya kaya
masaya rin ako na makita siyang masaya
kaya hindi ko naman pinigilan ang kani-
yang pag-aasawang muli.

Buong puso naming tinanggap si Papa
Rodney dahil itinuring nya rin kaming mga
anak. Noong nabuntis ang aking ina, na-

walan ng trabaho si Papa sa Maynila kaya
umuwi siya sa amin at nangutang na lang
ng tricycle para ipamasada sa bayan.

Hindi namin inaasahang isang biyaya ang
aming matatanggap nang napabilang ang
aming pamilya sa 4Ps dahil sa aming
katayuan sa buhay. Masaya kami tuwing
dumarating ang cash grants dahil doon pa
lang kami makakatikim ng masarap na
ulam at magkakaroon ng pambili para sa
aming mga gamit sa paaralan.

Gayunpaman, kahit may 4Ps na tumu-
tulong sa amin, muntik pa rin akong hindi
makapag-aral sa kolehiyo dahil sa kaku-
langan naming pera. Gumawa ng paraan
ang aking ina at humingi ng tulong sa la-
hat ng kakilala niya upang makapasok
lang ako sa mga scholarship programs.

Sa awa ng Panginoon, marami rin ang tu-
mulong sa amin, kabilang ang 4Ps, upang
makakuha ng scholarship at makapag-aral
ako ng Bachelor of Science in Criminology.

Alam kong masaya si Mama para sa akin
lalo na noong dumating ang graduation
day namin. Narinig ko na sinabi ni Mama,
“salamat sa mahal na Diyos, naka-
graduate ka na at proud Mama ako na

nakapagtapos ka ng kolehiyo.” lyon ang
mga salita ni Mama kaya lalo pa akong
nagpursigi sa buhay.

Ilang buwan bago ang aking board exam,
pinaghandaan namin ni Mama ang araw
na iyon. Nangungutang pa siya para sa al-
lowance ko. Sa tulong ng aking tiyuhin,
nakakuha ako ng board exam at pinalad
na makapasa. lyon ang pinakamasayang
pagkakataon sa buhay ko at ng  pamilya
ko.

Sa ngayon, ako ay Certified Patrolman na.
Kahit papaano ay nakakaraos na kami ng
aming pamilya. Nakakain na ang mga ka-
patid ko ng tatlong beses sa isang araw at
tuloy ang buhay, tuloy din ang pangarap
ko para sa kanila.#

éé

Sa ngayon, ako ay Certified Patrolman na. Kahit papaano ay
nakakaraos na kami ng aming pamilya. Nakakain na ang mga ka-
patid ko ng tatlong beses sa isang araw at tuloy ang buhay, tuloy
din ang pangarap ko para sa kanila.

Enrile, Cagayan

Ako si John Reynold Atal, dalawampu’t-
apat na taong gulang, ipinanganak sa
Bayan ng Enrile. Ako ang ika-apat sa aming
sampung magkakapatid at ako ay naka-
pagtapos sa kursong Bachelor of Science
in Mathematics noong taong 2017 sa
Cagayan State University.

Bilang isa sa mga nakatatanda sa aming
sampung mga magkakapatid, ramdam ko
ang responsibilidad na tumulong sa
pangkabuhayan ng aming pamilya. Noong
bata pa ako, namulat na ako sa kahirapan
ng buhay. Ang aking magulang ay
nakikisaka lamang upang buhayin ang
aming pamilya.

Ganoon man ang aming kalagayan, naga-
gawa pa rin nilang maitawid ang aming
pamilya sa pang-araw-araw na gastusin
lalo na’t napakalaki namin. Ni minsan ay

66

Hindi
pamilya gaya ng iba, ako naman ay

man perpekto ang aming

lubos na nagpapasalamat sa biyaya
ng pagmamahal na mayroon kami sa
isa’tisa.

- Salaysay ng buhay ni John Reynold B. Atal , Batang 4Ps

‘di ko sila nakitaan ng panghihina ng loob,
bagkus ang ngiti na namumutawi sa kanil-
ang mga labi sa tuwing kami ay magka-
kasama bilang isang pamilya ang mas higit
na namamayani. Tunay na nakakamangha
ang determinasyon at sakripisyo na ipina-
pakita nila sa aming magkakapatid.

Noon pa man, lubos kong pinapapahala-
gahan ang pag-aaral dahil ito lamang ang
alam kong tanging paraan upang
makaahon kami sa kahirapan. Ito rin ang
paulit-ulit na pangangaral ng aming mga
magulang. Sabi ni tatay, “anak, mag-aral
kayo ng mabuti, sapagkat ito lamang ang
tangi naming maipapamana sa inyo at
magtatawid sa atin sa kahirapan”. Itong
mga katagang ito ang nag-udyok sa akin
upang magpursigi sa aking pag-aaral.

Malaki ang ginampanang papel ng Panta-

wid Pamilyang Pilipino Program (4Ps)
upang matulungan ang aming pamilya na
maitawid ang aming pang-araw-araw na
pangangailangan.

Sa aking pag-aaral sa kolehiyo, muli
kaming natulungan ng 4Ps dahil napasa-
ma ako sa bilang scholar ng Expanded
Students’ Grants-in-Aid Program for Pov-
erty Alleviation (ESGP-PA) ng Commission
on Higher Education (CHED) sa kadahi-
lanang ang mga anak mula sa 4Ps ang
pangunahing benepisyaryo ng pro-
gramang ito. Napakalaking tulong nito sa
amin sapagkat ang tinatanggap ko na-
mang subsidiya rito ay higit pa para sa
mga gastusin ko sa kursong Bachelor of
Science in Mathematics. At dahil hindi na
mabigat ang pasanin ng aking mga magu-
lang sa aking pag-aaral, tuluy-tuloy din
ang pag-aaral ng aking mga nakababatang
kapatid. Lubos kong pinahalagahan ang
aking pag-aaral kung kaya’t nakapagtapos
din ako agad ng taong 2017.

Sa kagustuhan kong makapagsilbi sa aking
bayan, ako ay nag-enlist sa Hukbong
Dagat (Philippine Navy) pagkatapos ng
aking graduation. Habang hinihintay ko
ang kanilang pagtanggap ay namasukan
ako bilang isang manggagawa sa isang
botika sa Maynila. Puno ako ng pangarap
para sa aking pamilya ngunit alam kong
ang pagpasok ko sa hukbo ay higit na
naimpluwensiyahan ng kagustuhan kong

maibalik sa pamamaraan ng serbisyo ang
tulong na tinanggap ng aming pamilya.

Noong Mayo, ako ay naging isang ganap
na sundalo ng hukbo at nagsusumikap pa
lalo upang magampanan ang mas ma-
laking responsibilidad na nakaatang sa
aking mga balikat, ang pagsilbi sa aking
bayan.

Hindi man perpekto ang aming pamilya
gaya ng iba, ako naman ay lubos na
nagpapasalamat sa biyaya ng pagmama-
hal na mayroon kami sa isa’t isa. Aking na-
pagtanto, hindi lang pala materyal na
bagay ang nakakapagpasaya sa isang tao.
Bagkus, mas masaya ang nadarama sa
pamilyang sama-sama at nagmamahalan.

Malayo pa man ang aking lalakbayin sa
buhay na ito, isa lamang ang masisiguro
ko, na ang paglalakbay tungo sa layunin
ko sa buhay ay di magiging matagumpay
kung wala ang pamilya kong sumusuporta
sa akin at umaagapay.#

“ Malayo pa man ang aking lalakbayin sa buhay na ito, isa lamang ang

masisiguro ko, na ang paglalakbay tungo sa layunin ko sa buhay ay di

magiging matagumpay kung wala ang pamilya kong sumusuporta sa akin

at umaagapay.

Tabuk City, Kalinga

“Umahon ka diyan! Puntahan mo raw ang
anak natin!,” sigaw ni Papa mula sa ka-
bilang tabas ng palayan. Nataranta naman
si Mama na kasalukuyang nagtatanim ng
palay noong araw na iyon. Suot ang mapu-
tik na damit, dali-dali silang umuwi sa ba-
hay upang magbihis at pumunta sa paar-
alan.

Panay ang hikbi ko habang tinatawagan si
Papa para makiusap sa aming punong-
guro upang payagan ako sa aming pag-
susulit kahit hindi pa bayad ang aking
matrikula. Saktong magsisimula na ang
aming pagsusulit nang dumating si Mama
bitbit ang bale o promissory note. Pina-
yagan naman akong makapag-exam sa ar-
aw na iyon.

Nagmula ako sa isang mahirap na pamilya,
at walang regular na trabaho ang aking

Nagmula ako sa isang mahirap na
pamilya, at walang regular na trabaho
ang aking mga magulang. Pareho silang
sumasabak sa sakahan, tiis ang mainit
na sinag ng araw o ‘di kaya’y malalakas
na patak ng ulan na may dalang kidlat.

- Salaysay ng buhay ni Janine Laika C. Balasi, Batang 4Ps

mga magulang. Pareho silang sumasabak
sa sakahan, tiis ang mainit na sinag ng ar-
aw o ‘di kaya’y malalakas na patak ng ulan
na may dalang kidlat. Ume-ekstra naman
si Mama sa paglalaba tuwing Sabado
upang may pambili kami ng bigas. Tuwing
araw naman ng pasukan, nagtitinda na-
man siya ng mga tig-pisong kakanin. Panay
ang kayod ng aking mga magulang maka-
pagtapos lang kaming tatlong magkakapa-
tid. Ako ang panganay at sa awa ng Diyos
nakapagtapos ako ng elementary bilang
salutatorian.

Ngunit, hindi pa rin dito nagtatapos ang
mga pagsubok ng aking buhay. Hindi ko
alam kung makakapagpatuloy pa ako ng
aking sekondarya. Sobrang bait talaga ng
Panginoon sa amin sapagkat napabilang
ang aming pamilya sa programa ng go-
byernong Pantawid Pamilyang Pilipino

Program (4Ps). Bukod sa kaltas sa aking
matrikula dahil sa karangalang aking na-
tanggap, sagot na ng 4Ps ang aking baon
mula sa cash grants na ibinibigay nito.
Malaking tulong ang naibahagi ng pro-
gramang ito sa aming pang-araw-araw na
pangangailangan lalung-lalo na sa pagkain
sapagkat hindi na namin mararanasanang
magutom pa dahil sa benepesiyong
handog nito.

Ipinagpatuloy ko ang aking pag-aaral sa
isang prestihiyosong paaralan dito sa
amin. Para makatulong na rin sa aking
mga magulang, tumutulong ako sa sa-
kahan ng mais ng aming tiyo tuwing Saba-
do o di kaya'y naglalako ako ng mga gulay
para may pandagdag sa aming gastusin sa
bahay. Sa kabila ng lahat ng ito, napapa-
bilang pa rin ako sa Top 3 ng aming klase.
Ipinagmamalaki naman ako ng aking mga
magulang dahil hindi naging hadlang ang
kahirapan upang magsumikap ako sa pag-
aaral. Ngunit isang araw, sinubok kami ng
tadhana.

Nobyembre 10, 2013, araw ng Linggo, pa-
punta ako sa aming practice para sa
aming cheer dance. Bandang hapon, ma-
saya kaming nagkwekwentuhan pauwi ng
aking mga kasama nang bumungad sa ta-
rangkahan ng aming paaralan ang aking
tiyo sabay sigaw ng, “dalian mo! Patay na
ang Papa mo!”.

Ang mga ngiti sa aking mga labi ay biglang
naglaho. Hindi ko namalayan ang
pagpatak ng aking mga luha habang tu-
mataas ang aking mga balahibo. Halu-halo
ang aking emosyon kasabay ng samut-
saring mga tanong, “bakit?”, “saan?”,
“paano?”. Hindi ko lubos maisip na ang
baon kong yakap bago umalis ay hudyat
ng kanyang pagpapaalam at sa araw pa ng

kanyang kapanganakan. Tumatatak pa rin
ang mga huling salitang kanyang
binitawan, “anak mag-aral kang mabuti
dahil yan lang ang maipapamana ko sai-
yo”. Apat na buwan na lang sana ay mag-
tatapos na ako ng sekondarya.

Sa araw na iyon, nawalan ako ng pag-asa
at parang ayaw ko nang magpatuloy pa.
Ngunit habang pinagmamasdan ko ang
aking ina at ang aking mga kapatid na
umiiyak, nakaramdam ako ng awa na si-
yang nag-udyok sa akin upang magpatu-
loy. Sinikap kong tapusin ang natitirang
apat na buwan sa sekondarya kahit isip
ko’y lutang pa rin. Sa araw ng aming pag-
tatapos natanggap ko ang karangalang
Second Honorable Mention. Nagtapos rin
ang aking kapatid sa elementary bilang
Valedictorian habang nangunguna pa rin
sa kanilang klase ang aming bunso.

Pagkatapos ko ng sekondarya ay nagde-
sisyon akong maghanap muna ng trabaho
ngunit pinilit ako ni Mama na magpatuloy
pa rin sa kolehiyo. ‘Di bale raw at may nai-
papamahagi pa rin naman ang pro-
gramang 4Ps sa aming pamilya at dagdag

pa ang scholarship na aking matatanggap
bilang anak ng solo parent. Dahil dito,
sinubukan kong magpatala sa isang uni-
bersidad dito sa amin. Kumuha ako ng
Bachelor of Science in Civil Engineering,
kursong pangarap ng aking ama para sa
akin. Pinalad naman akong pumasa sa en-
trance exam kaya’t pinagbuti ko ang aking
pag-aaral habang itinataguyod kami ng
aming ina na mag-isa.

Malaking tulong ito sa amin at lalong
pinagbuti ko ang aking pag-aaral. Nang
malapit na akong magtapos ay nabiyayaan
ako ng scholarship mula sa Tertiary Educa-
tion Subsidy (TES) kung saan prayoridad
ang mga kabilang sa mahihirap na pamilya
at mga miyembro ng 4Ps. Nalula ako sa
laki ng halagang aking natanggap dahil
P20,000.00 kada semester ang handog
nito. Sobrang nakakalubag damdamin da-
hil nasagot na ang aking mga pangan-
gailangan. Pagkatapos ng limang taong
pagsusumikap, nakapagtapos ako sa aking

kurso. Sa araw na iyon, inialay ko ang
aking diploma sa puntod ng aking ama at
taos-pusong nagpasalamat sa aking ina.

Sa ika-siyam ng Nobyembre 2019 du-
mating na ang aking pinakahihintay, Sala-
mat sa Panginoon at naipasa ko ang aking
pagsusulit at isa na akong ganap na lisen-
syadong inhinyero.

Sa ngayon, masasabi kong gumiginhawa
na ang aming pamumuhay dahil namunga
na ang lahat ng sakripisyo ng aking mga
magulang. Ako na ang breadwinner ng
aming pamilya. Sa taong 2020, naka-
tanggap ako sa aming siyudad bilang in-
hinyero sa estadong Job Order. Malapit na
ring magtapos ang aking isang kapatid
bilang guro at kung ipagkaloob ng Mayka-
pal ay makapagpatayo na rin kami ng sarili
naming bahay. Di maikakaila na ang lahat
ng ito’y bunga ng pagsusumikap ko, bilang
anak ng 4Ps na biyaya ng Diyos.#

éé

Sa ngayon, masasabi kong gumiginhawa na ang aming
pamumuhay dahil namunga na ang lahat ng sakripisyo ng
aking mga magulang.

